
క. ముందటికాళ్ళం గొని యా, కుందేలుం గైదుఁ బట్టికొని గొంతుకనం

     దందఁ గఱచి భక్షించియ, మందప్రీతిఁ బులి శౌర్యమతమై యుండెన్.94

క. అలఁతు లగు కార్యములు ఘన, ములు సేసి చలంబుపేర్మిఁ బోవఁగ నది రా

     జుల చెవులఁ బడ్డ నిరుదెఱఁ, గులవారికిఁ జాలఁ గీ డగుట సందియమే.

వ. అని యిట్లు సుమతి యెఱింగించిన కథ విని మకరందిక యిట్లనియె.

క. పోరొప్పు డెంచు నల్పులు, పోరిన నది బలసి యంతఁ బోవక విపదా

     ధార మగుఁ దొల్లి తొండలు, పోరిన జనులకును బాధపుట్టినభంగిన్.

వ. అక్కథ యెట్లనిన.

సీ. మాణిక్యసేననామకుఁ డొకభూపతి జైనులయెడ భక్తి చాలఁ గలిగి

     యవనికిఁ జేరువ యగుచో నగాధసలిల మగు నొకతమ్మికొలనిపొంత

     వారికి వసతులు గోరినట్లన సమాచీనంబులుగ నొప్పఁజేయఁ బనిచి

     సకలపదార్థసంచయములు నటఁ బుచ్చి యందు వా రుండెడునట్లుఁ జేసి

గీ. తమయనుష్ఠానవిధి కది తగిన యేక, తంపునెలవు మనోహరస్థలము గాఁగ

     వారు నిజచర్శనోచితవర్తనముల, నుల్లములు సమ్ముదముఁ జెంద నుండునంత.

మ. ఒకనాఁ డచ్చటి నీరజాతవనతీరోపాంతకుంజంబునం

     దొకచోఁ దొండలు కాటులాడుటయు నం దొక్కండు విక్రాంతి కో

     ర్వక యొక్కం డది వెంట రాఁ బంచి యేవంకం జొరంజోటు గా

     నక కాంతారమదేభ మాకొలనిలోనం జొచ్చి క్రీడింపుచున్.

క. తిరుగాడుచుండగాఁ గని, కరము భయభ్రాంత మగుచుఁ గరివరకర్ణాం

     తకవిసరములోనికి నొక, తొరటముగతి సరట మంత దురదురఁ దూఱెన్.

మ. అది చూత్కారముఁ జేసి కే ల్విద్రుచుకొం చంభోజషండంబు ను

     న్మదభంగిం బలుమ్రోఁతతో వెడలి పల్మాఱున్ మహాఘీంకృతుల్

     సెదరన్ వెండియుఁ దొండమున్ విద్రుచుచున్ శీఘ్రంబ పెన్మ్రాకులుం

     బొదలం గూల్చుచుఁ బాఱి జైననిలయంబుల్ సొచ్చె నుగ్రాకృతిన్.

ఉ. కొమ్ముల నూది కుడ్యములఁ గూలఁగఁద్రోచియుఁ కేల వీటతా

     టమ్ముల నీవలావలఁ బడన్ సదనంబులు వైచియున్ మహో

     గ్రమ్ముగ డాసియున్న కరిఁ గన్గొని గుండెలు జల్లనంగ వ

     స్త్రమ్ములుఁ గుంచియల్ విడిచి తల్లడ మెక్కుడుగా వడంకుచున్.
103

ఉ. ఒండొరుఁ దాఁకి జైనమునియూథము కుత్తుకదాఁక పట్టి నో

